
        
            
                
            
        

    
	ВЕКОСЛАВ КАЛЕБ

	 ТАЯГ
 

	“УЛСЫН ХЭВЛЭЛИЙН ГАЗАР” Улаанбаатар хотноо 1984 онд эрхлэн хэвлүүлсэн “ҮДИЙН ХАЛУУН (Югославын зохиолчдын тууж, өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ВЕКОСЛАВ КАЛЕБ 

	 

	ТАЯГ

	Орчуулсан Д. Гонгор

	 

	Хөлийн нүсэр чимээ шал чахруулан хана руу дөхөн ирснээ холдон хонгил руу гараад хаалга хүрч чимээгүй болно. Тэгээд жаахан байзнаснаа дахиад л буцаж ирээд,

	— Тийм. Үгүй. Тийм. Үгүй, хэмээн тас түсхэн хэлэх дууг нэгэн эмэгтэй сонсоно. 

	Хуучин муу цээживч өмссөн тэр эмэгтэйн царай үе үе барайна. Тэгснээ толгойгоо сэгсрэн царай нь гэрэлтэн духан дээрх үрчлээс нь тэнийн муу юм бодсоны шинж үгүй болсноо дахиад л царайгаа барайлган духаа үрчийлгэнэ. Энэ эмэгтэйн царайг нөгөө тасалгаа дахь тэр чимээ л ийнхүү янз бүрийн юм сэтгэлд нь бодогдуулж хувиргах билээ. Ийм бодлоор олон хоног биеэ тарчлааж байнга гайхширан байгаа билээ.

	Нүсэр алхаан доор шал хотолзон битүүхэн дуулдах нь тэр хүн сурсан зангаараа тавхайгаараа шал алгадан явааг илтгэнэ.

	Хаа нэгтээ усан онгоцны яндан исгэрэн хүнгэнэж, дээд гудамжнаас илжиг орилно. Хөлийн чимээ тасрав.

	— Хэрэггүй хонгор минь. Хэрэггүй гэдгийг би мэдэж байна гэж тэр эмэгтэй зүүгээ шалмагхан хатгаад шивнэв.

	Сав суулга гэхээр юмгүй эргэнэг дотор байгаа таваг нь хангир жингэр дуугарна. Тэр хүн тасалгааны нээлттэй байсан хаалган дээр гарч ирэв.

	Сэлхэрсэн саарал нүд нь хөгжилтэй гялалзан уруулаа үл мэдэг мурчилзуулах нь тээнэгэлзсэн байдлаа хайхрахгүй дүр үзүүлэх аж.

	— Бүх зүйл ёсоороо болно гэж тэр хүнгэнэсэн дуугаар хүчлэн хэлэв.

	— Юу ёсоороо болно гэж? хэмээн эмэгтэй цочиж ууртай асуув. 

	— Одоо боллоо, авгай минь! хэмээн тэр дуугаа намсган амарлингуй хэлээд, — Бүх юм ёсоороо сайхан болно гэлээ.

	— Чөтгөр аваг гэж ийнхүү хатуурхсандаа гутарсан байдлаар толгойгоо бөхийлгөн эл эмэгтэй оёж байгаа юм руугаа улайрав.

	Ингээд яриа дууслаа гэдгийг тэр эр ойлгов.

	Тэгээд буланд байсан вааран доторх нарийхан таяг руу тонгойв.

	Хадам эцэг нь Шинэ Зеландаас авчирч бэлэглэсэн бөднө шувууны толгойн дүрс бүхий зааны ясан бариултай модон таяг түүний харцыг өөрийн эрхгүй татав. 

	Алсад ягуухан хөвөх усан онгоцыг сонирхогчид урт туяхан хөлтэй ганган хүүхнүүдийг нүд хужирлан шохоорхогчид ийм таяг барьчхаад эргийн дагуу, зах зээлийн газраар хөлхөцгөөдөг билээ. Тэр бэлгийн үнэт зүйлийг хоёр хуруугаараа аажимхан өргөн авснаа нүдэндээ ойртуулан үзээд элдэв хангайн юм бодож сэтгэлээ үймүүлэхээс болгоомжлон буцаан тавив.

	Өрөөндөө буцан ороод эрт урьдын явдлаа хайнгадуухан дурсав. Тэгээд цонх руу дөхөн очоод,

	— Загас байна уу, үгүй юу явж үзье гэж хүнгэнэсэн дуугаар хэлэв.

	— Яв, яв. Хэн чамайг хорьсон юм гэж эмэгтэй хэлээд, «явах шалтаг бас олох юм даа» гэж дотроо бодов.

	Түүний явах замыг тэр сайн мэднэ. Тэгээд ч ер хаашаа юунд явж байгаа нь түүнд огт хамаагүй байлаа. Тавин долоо хүрч яваа эр хүн чинь аяга архинаас өөр нуух юм юу байх вэ дээ.

	— Гуталчнаар ороод шаахайг минь хэзээ өгөхийг асуугаад ирээрэй.

	— Тэгье л дээ. Чиний шаахай ер хэнд хэрэгтэй байна аа? 

	Түүний бие энэ яваа насандаа ер юу ч ойшоож, юу ч шохоорхож явсангүй бөгөөд ийнхүү элдэвлэх нь эрс зантай хүнд зохихгүй гэж үздэг байлаа. Иймээс ч түүний нүүрнээс ихэрхүү зангийн баг үл ховхрох билээ. Тэгээд ч одоо тэр цонхон дээрээ зогсоод доор нь харагдах нар гийгүүлсэн талбай, усан оргилуур, эргийн зах, уранхай хөх ажлын хувцас өмссөн хоёр усан цэрэг ачааг нь алгуурхан буулгах тариачны гуя онгоц тэргүүтнийг хайхрамжгүй байдлаар харна. Тэр усан цэргүүд хөнөг дүүрэн хөхөвтөр элсийг авчран нэгэн хэвийн хөдөлгөөнөөр явган замын цаад руу цацан овоолно. Замаар гүйж явсан нэг охин, жаал хүү хоёр зогсосхийн мөрөө хавчин яах нь вэ гэсэн аятай тэдний хийж байгаа ажлыг амьсгаа даран хэсэг зуур ажиглав. Тэднээс жаахан зайтай шар нохой айсан байртай тонгойн хүзүүгээ сунгаад өөрийн үл мэдэх хөхрөгч алс руу хараачилна. Түүнээс цааш униар дунд зогсоолын дэргэд хөлөг онгоцнууд давлагаан дунд дайвалзан үзэгдэнэ. Хөлөг онгоцны зогсоол дайн тулааны шархнаасаа сая л нэг салж байгаа болохоор одоо хэр алсын хөлөг онгоц хүлээн аваагүй байгаа аж. Гэхдээ л эрэг дээр бууж ирэх хүмүүсийн тоо өдөр бүр нэмэгдсээр. Эртний шилтгээний хананы дэргэд, нарны гэрэл тодхон туссан байшингуудын өмнүүр хүмүүс хөлхөнө.

	Тэр нүдээ анив. Тэгээд золтой л саваад уначхалгүй гуйван зогсоно. Тэгээд аньсагаа өргөн толгойгоо үл эргүүлэн цонхны дэргэдэх япон хулсан ширээн дээр өлгөөтэй байгаа хөрөг зураг руу харц шилжүүлэв. 

	Ухаалаг маягийн гонзгой царай, долгиотой үстэй залуу хархүү түүний зүг уйтгартай атлаа биедээ эрэмшсэн янзтай уруулаа жимийн тайван ширтэнэ. «Би өөрийнхөөрөө л амьдарч явна. Хүү минь, чи ч гэсэн өөрийнхөөрөө, гэхдээ бид хэн хэнээсээ тасран хөндийрөөгүй!» гэсэн хэзээ ч няцашгүй зоригоороо тэр эл харцыг ширтэнэ. Түүний царайд гэнэт гашуун инээмсэглэл тодрох шиг болж, «Наргиж даргиж явсан хөгшин эрийн амьдралыг арай ч дөнгөж чадахгүй шүү... ха... ха... ха...» гэж өөртөө хэлэв.

	Хүү нь хөгжимд дуртай, морин хийл тоглож, өөрөө дуу зохиохын гадна уран барилга судалж байлаа. «Тэр уран барилгын гайхамшиг болсон асар том ордон бариулаад тэнд нь мянга мянган хүмүүс урлагийг үзэж, сонсож зугаацан мөрөөдөж явсан. Миний хайртай үр тийм л хүн байсан...» гэж тэр бодоод цонх руу харцаа чиглүүлэв. «Энэ тэгээд алга болчихно гэж үү! Хүүгийн минь тэр бүх хүсэл бодол, одоо хэр ширтэн харах нүд энэ бүхэн алга болчихно гэж үү?»

	Гэтэл хөрөг зураг дээрх нүд дасал болсон төрхгүй харцаараа «Би амьд. Би хүрээд ирнэ» хэмээн батлан өгүүлнэ. Тэр хүн инээмсэглэх нь, «Амьдрал чи намайг дөнгөж чадахгүй, үнэн биз» гэх шиг.

	— Намайг яалаа гэж дөнгөх юм бэ? Бүгд л амьдрахын тулд яваа шүү дээ!

	— Чи юу яриад байна аа? гэж авгай нь асуув.

	— Юу ч биш ээ.

	— Мэдээж, юу ч биш л дээ. Чи өөрөө өөртэйгөө яриад байдаг болчихлоо гэх түүний дуу хачин жигтэй чичрэн сонсогдов.

	— Юу л болбол болог. Тийм үү? гээд зураг руу харан тэр нүд ирмэв.

	Гэтэл хүүгийн нь зураг. «Би амьд. Би хүрээд ирнэ» гэж нүдээрээ батлан хэлсээр.

	— Юу? гэж авгай нь дахин асуув.

	— Би жаахан удаж магад. Хороогоор орно гэж тэр тайван хэлээд,

	— Далайн буланд тэд том завод барих гэж байгаа юм гэлээ.

	Авгай нь хариу хэлсэнгүй.

	— Баяртай, эмгээн.

	— Яв, яв. Залуу минь гээд тэр егөөдөнгүй уруулаа жимийв.

	Тэр ч гэсэн амьдралд мөн л хайртай билээ. Эцэс төгсгөлгүй баяр бахдалаар дүүрэн талбайд үй олны жагсаалд нэгэн цагт баярлаж явах сан гэсэн хүсэл бас их бий.

	Хөлөг онгоцны зогсоол хөл хөдөлгөөн ихтэй аж. Жижиг хөлгүүд ирж дараа нь холдоод явчих эрэгт нам гүм зогооно. Амьдрал алгуурхан, зогсолтгүй сэргэн, ирж байгаа энхийг илтгэн сэтгэлд үүрд хадах гэсэн шиг нарны гэрэл хуучин байшин, эвдэрхий балгасыг тольдон тусна.

	Энд байгаа юм бүхэн, тэдний дунд эвдэрхий балгас, эрэг дагуу эвдэрч живсэн усан онгоц тэр ч байтугай загасчдын бяцхан завь хүртэл их ажлын дараа сая амьсгал даран амарч байгаа юм шиг амгалан тайван байх аж.

	— Яг мөн дөө! Иргэншил! Соёл! гэж тэр дадсан заншлаараа чангахан хэлчхэв.

	Тодорхой зорилго чиглэл агуулсан түүний алхаа урьдын адил нэгэн жигд аж.

	Гүн үрчлээ тогтсон ямар нэгэн алдарт жүжигчнийхтэй төс бүхий гонзгой царай нь амгалан тайван харагдана. Тэр амьдралдаа мөнгөтэй бол мөнгөтэй, авгай хүүхнүүдтэй бол авгай хүүхнүүдтэй, зугаа цэнгэл хөөцөлдөн явсан үе байсан. Гэвч одоо тэр бүхэн алга болжээ. Бүгд алга болж өнгөрсөн. Бас дайн тулаан ч үгүй болж. Цэлмэг тэнгэрт дайсны онгоц, цэнхэр далайд мина зөөгч үзэгдэхээ больжээ. Сэтгэлийг сэрхийлгэх ногоон хувцас ч алга болж. Бүх юм л холдон оджээ. 

	Гэнэт уур нь дүрсхийн,

	— Ямар их гай тарих чадалтайг нь хараач?! гэлээ.

	— Өвөө өөртэйгөө л яриад байна гэж хажуугаар нь өнгөрсөн нэгэн хархүү хэнд хэлж байгаа нь мэдэгдэхгүй хэлэв.

	— Тийм, тийм гэж ууртайгаар хариулан, — Би өөртэйгөө ярьж байна гэлээ.

	Энд хүүхдүүд сургууль руугаа гүйлдэн, залуус бодож санах юмгүй өнөөдрийн болсон явдлыг хүүрнэн хөлхөлдөцгөөнө. Гэвч энэ хүмүүсийн хувцас нь хүртэл дайны үеийн тэр цагийг санагдуулах боловч тайван цагийн жинхэнэ амьдрал яг мөн! Энд хүү нь байхгүй гэж үү? Хүүгийн нь найзууд үзэгдэнэ. Түүнтэй хамт нэг ширээнд сууж байсан залуус одоо усанд орж, далайд хөвөн хөгжилдөн наадацгаана. Тэд, гуравдагч этгээдийн үг болгон хэн нэгнээс нь түүний хүүг Италид амьд явахыг үзсэн гэдэг мэдээ авчирсан. Бас нэг нь Германд үзсэн гэдэг. Гэхдээ хүүгийн нь нас барсныг гэрчлэн харсан хүн бас байсангүй. Түүнийг тав дахь довтолгооны үед сүүлчийн удаа үзжээ. Тэр хүрмээ мөрөн дээрээ тохоод хөл нүцгэн (явган явж байсан нөхөртөө гутлаа өгчээ) эцэнхий морь унаад явж байсан гэдэг. Эцэс төгсгөлгүй аян, өлсгөлөнгөөс болж бүх бие нь хавдан бөөр нь өвчилсөн аж. «Урагшаа нөхөд өө, бүх юм санасан ёсоор болно!» гэж тэр зогсолтгүй давтан хэлж явжээ. Тэр гомдоллож гонгиносонгүй, нөхдийнхөө хамт дайсны бүслэлтийг арай гэж нэвтлэн нэвтлэн явсан гэдэг. Өдөр хоног өнгөрсөөр, тэр гэнэт сураг тасарсан гэнэ. 

	«Хэнд ч төвөг болохгүй гэж бутанд нуугдаад үхсэн ч байж болох юм» гэж эцэг нь бодно. Энэ нь ч түүнд ойлгомжтой байлаа. 

	— Тэр маань тэгээд л үрэгдээ биз дээ гэж чанга хэлчхээд ойролцоо байгаа залуу хосоос зовон бантахдаа, — Зугаалж явна уу? Тийм л биз дээ? гэлээ.

	— Та яах гэсэн юм бэ, өвөө? гэж залуу хархүү цайлган сэтгэлээр асуув.

	— Зүгээр, зүгээр зугаалцгаа. Би та нарт саад болох юмгүй. Урагшаа! Гагцхүү урагшаа залуус минь!

	Тэд амьдралдаа ихийг үзсэн. Одоо тэд шинэ сэргэг бүхнийг хүлээж байна. Хөлөг онгоц, галт тэрэг ирсээр л.

	Галт тэрэгний буудал дээр тэр яг цагтаа иржээ. Нурсан барилга дундуур гараад нарны гэрэл бялхсан буудлын тавцан дээр гарч очив. Умард хязгаар нутгийн Загреб хотоос ирэх галт тэргийг хүмүүс хүлээцгээнэ. Хүүхдийн тоглоомын хил шиг далангийн дэргэд сэтгэл өөдрөг охид залуус, эрэгтэй эмэгтэй хүмүүс цэцэг барин зогсоно. Хүмүүс ердийн адил ярилцана. Энд харахад ер бусын юм юу ч алга аж. Ирэх гэж байгаагаа мэдэгдсэн хэн нэгийг хэн нэг нь угтан тосож байгаа. Хүн бүр л өөр өөрийнхөө хүнийг угтана. Сэтгэл дэнслэн зовох шалтгаан энэ хүмүүст даанч алга. Хоёр шантгар жаал гараа халаасандаа шургуулан олны дундуур сүлжин гүйнэ. Тэд сэтгэл догдлон зогсоо нэгэн бүсгүйн гар дахь цэцгийн баглааг хараад нүдээ ирмэлцэв. Тэд энд онцын хэрэггүй зөвхөн сонирхох гэж л ирсэн нь илэрхий аж.

	— Та нар хэнийг хүлээгээ вэ? гэж тэр тэднээс асуув.

	— Хэнийг ч хүлээгээгүй гэж нэг нь гэнэтийн тэр асуултад балмагдан хариулав.

	— Хүлээх ёстойгоо л гэж нөгөө нь хариулав.

	— Тэгээд та нар энд юу хийж яваа юм бэ? Явцгаа хүүхдүүд ээ. Гэрийнхэн чинь хойноос чинь санаа зовж байгаа. Харьсан чинь дээр.

	Хөвгүүд бие бие рүүгээ шоолонгуй инээмсэглэн хараад түүнийг дор нь мартчихаад цааш зугаа наадам эрэхээр явцгаав.

	Тэр тамхиныхаа хайрцгийг гарган тойруулж хараад хуруугаараа дээрээс нь тогшив. Тэгээд газар ширтсэнээ дахиад л тамхиныхаа савыг тогшоод онгойлгов. Цаг хугацаа өнгөрч л байг гэсэн аятай нэлээд алгуурхан янжуур гарган авав. Хажуугаар нь өнгөрөх төмөр замын дагуу хаа сайгүй хотууд байгаа. Энэ зам хил хязгаарыг гатлан газар нутгийг хэрэн сүлжинэ. Янз янзын орны гүнд нэвтрэн том том буудлуудад зорчигчдыг аваачна. Тийш хүмүүс яарцгаана. Хөлхөлдсөн олны дунд хөөрч баярласан нэгэн залуу яваа үзэгдэнэ. Тэр лав гэртээ харих гэж яваа! Түүнийг гэр оронд нь их ажил үйлс хүлээж байгаа. Цэрэг эрийн уранхай дүрэмт хувцас өмссөн бөгөөд нүүр царай гар хуруунд нь шорон гяндан, өлсгөлөн, хүчир ажлын ул мөр гүн шингэж зодуурын шарх сорви дүүрэн түүнийг харахад ингэж яваадаа ер гутахгүй байх шиг нүд нь гялалзан харагдана. Тэр хэсэг зуур сууж яс амраая гэсэн аятай өөрийн суух галт тэргээ нүдээрээ эрж олоод орох хаалганы шатаар болгоомжтой өгсөн орж суудлаа олон сууна. Гэтэл галт тэрэг хөдлөв. Дугуй нь аажимхан эргэсээр хүчээ аван хурдлахад хот тосгон жирэлзэн өнгөрнө. Галт тэргэнд суусан тэр эр цонхоор харан яваа бөгөөд ийн явсаар өөрийн танил нутгаа олж үзнэ. Ер хүн гэдэг ийм л байгаа юм даа! Тэр бас замдаа далай тэнгис, хот тосгон олныг үзэх нь мэдээж.

	Алсаас ирэх галт тэрэгний дохио сонсогдов. Гүүрний цаадах далан бөөн уур үзэгдэж зам төмөр чахран дуугарсаар.

	Тэр эр алгуурхан тамхиа асаав. Толгойгоо бөхийлгөн утааг нь үлээнэ. Чүдэнзээ хажуу тийш нь хол няслан хаяв. Тэр сэтгэлээ амраая гэсэн аятай ам хамраараа утаа савсуулан тамхиа шуналтайяа сорлоо.

	Галт тэрэг гүүрэн дороос дөтлөн гарч ирлээ. Тэгээд уухилан зам төмрийг хотолзуулан урагш хурдална. Энэ хүнд аварга машины доорх газар ч гэсэн аяархан доргино. Угтагсдын толгой түүний зүг эргэлээ. Тавцан дээрх хүмүүсийн нүд галт тэрэгний цонхоор танил царай эрнэ. Хүн бүгдийн царайд уулзсаны, буцан ирсний баяр хөөр дүүрэн.

	Харин тэр л ганцаараа онцгойдуу зогсох нь өөрт учирсан зовлонгоо хэн хүнтэй хуваалцахыг огт хүсээгүйг илтгэнэ.

	Галт тэрэг зогсож уухилан байлаа.

	Харин тэр хүн байрнаасаа огт хөдөлсөнгүй галт тэрэгний хаалгыг хааяа нэг хайхрамжгүйхэн хараад авна. Галт тэрэгний хаалга онгойж зорчигчид чемодан саваа барьсаар гарч ирэв. Тэд зовлон амссан биеэ гамнан яаралгүйхэн болгоомжтой бууцгаах бөгөөд бушуухан газарт буух сан гэж яарсан зарим хүнд замд нь тээг болон зогсоно.

	Галт тэрэг агшин зуур хоосров. Тэр гараа дээр далайж байгаад тамхиа шидэв. Сүүлчийн утааг нь гаргаад гараа унжуулж хуруугаа базлан хөл дээрээ ганхан сүүлчийн зорчигчийн мөрөөр яаралгүй буцан явав. Энд байсан хүмүүс зүүд зэрэглээ шиг агшин зуур таран одлоо. Энэ нэгэн эрийн хүлээсэн хүн ирээгүйг тэд мэдсэнгүй.

	Тэр галт тэрэгний буудлаас далайн эрэг рүү зүглэв. Өнөөдөр тэнгэр ямар тунгалагхан, далай ямар цэнхэрхэн харагдана вэ? Арлын зүгээс далайн мандал дээгүүр усан онгоц хөвөн ирж яваа харагдав. Гэвч тэр хүн алхаагаа гэнэт удаашруулан тамхиныхаа хайрцгийг гарган дээрээс нь тогшин ханиалгав. Хун шиг цагаан усан онгоц шууд л түүний зүг чиглэн айсуй. Нэг тал руугаа нэлээд хазайсан өндөр усан онгоц хоёр хажуугаараа ус хөөсрүүлэн үл мэдэг утаа савсуулан ертөнцийг хөндлөн гулд довтолгох юу ч биш гэсэн аятай тоомсоргүй мэт боловч хөнгөхөн гулсана. Өнө удаан хүлээсэн онгоц нь сая ирэхэд хөөрч баярласан хүмүүсийн нулимс дүүрсэн нүд түүнийг тосон угтав.

	— Хөөе, өвөө, хүн угтах нь уу? гэж түүнээс нэгэн ачаа ачигч цайлган сэтгэлээр асуув.

	— Усан онгоц, дүү минь, усан онгоц угтъя гэж тэр сунжруулан хэлэв.

	— Усан онгоц гэнэ ээ? Усан онгоц гэдэг ч мэдээж шүү дээ.

	— Усан онгоцыг угтаж болохгүй гэж үү?

	— Болохгүй юу байх вэ. Угт угт, таныг хэн ч хориогүй шүү дээ.

	— Би чамайг гомдоочхов уу?

	— Үгүй, үгүй, гомдох юу байх вэ. Дур хүсэл байвал ирсэн усан онгоц бүхнийг л угтаад бай.

	— Надад нэг л усан онгоц угтахад болоо.

	Усан онгоц зогсоолд ирж зогсов. Зорчигчид бүгд бууцгаалаа. Ингээд л тэр далайн эргээр хот руу эргээд алхаж эхлэв. Нарийн гудамжаар орон явсаар цамхгийн цаана орших дуу чимээ ихтэй талбай руу гарч ирлээ. Энэ талбайг байшингуудын нүүрэн тал, дэлгүүрийн үзмэрийн хоосон цонхнууд хүрээлжээ. Талбайн голд хойд талыг нь нарны гэрэл тольдох том хөшөө харагдана. Дэргэдүүр нь олон хүмүүс зөрөн өнгөрнө. Нэг буланд хоёр эмэгтэй хуучлан зогсоно. Гурван настай жаал хүү эхийнхээ гараас гараа суга татан авч ялалтын баярын чимгийг үзэх гэж шилэн үзмэр лүү явав. Талбайн эсрэг талд байгаа улаан - цагаан - хөх өнгийн том туг жаал хүүг өөрийн эрхгүй өөртөө татан тэр хүү хөлөө тожигнуулан нүдээ бүлтийлгэн тэртээ алс руу чиглэх нь тэр.

	— Хөөе, баатар минь хаа очих нь вэ? Алив найз минь, гараа. Гараа аль! Тэр том туг, зургийг харж байна уу? Одоо ээж рүүгээ яв. Ээж чинь чамайг эрж байна. Харж байна уу? Ээж чинь чамайг эрж байна, жаал минь.

	Жаал хүү нүд үл цавчран түүнийг ширтэнэ.

	— Алив явъя гэж хэлсэн тэр хүний дуу алсад тэнгэр дуугарах шиг, арслан барс архирах шиг санагджээ. Жаал хүү энэ чанга сүрлэг дуутай хүнд гараа сунган биеэ бахдуунаар цэхлэн ялсан эрийн дүртэй ээж рүүгээ хүрч очив. Тэгээд дорхноо гараа салган авч ээжийнхээ банзлаас зууран эхийнхээ нөмөрт зогсоод авчирч өгсөн лужир найз руугаа харан инээмсэглэв.

	— Гайхалтай хүү байна. Сайн харж яв.

	— Тийм, тийм гэж эмэгтэй төлөвхөн хариулаад, — Хэрвээ дахиад зугтвал энэ өвөө чамайг хашраана шүү гэлээ.

	— Үгүй дээ. Би чамайг яах ч үгүй. Гайхалтай бяцхан цох минь. Яах вэ баярлаж л байг л дээ. Үүнийг хамгаалж яв. Ийм бяцхан хүүхдүүдийн төлөө л хүмүүс амиа алдсан шүү дээ. «Энэ нарны гэрэл гэгээ дулаан элч тэднийг л ээж байг» гэж тэр өөртөө хэлэв.

	Нэгэн гудамжны өнцгөөс түүнийг угтан арав, арван хоёр орчим насны нэгэн хүү гарч ирэв. Тэр нэг гараа халаасандаа хийж нөгөө гараараа хана зуран явна. Тэр нэгэн юм руу анхаарлаа төвлөрүүлэн юм бодон алхана.

	— Хөөе залуу чи ганцаараа хаашаа явж байгаа юм бэ? Гэрт чинь хүн байхгүй юм уу?

	Жаал хүү нойрноос сэрсэн юм шиг түүнийг халтихан хараад тойрон гарч цааш одов.

	— Алив хүү минь, харь! гэж тэр хүн хүнгэнэн хэлээд дорхноо илүү юм хэлчихсэнээ ойлгон алхаагаа хурдасгалаа.

	Улбар шар наран замын хавтанг халааж бүхэлд нь тольдон тусна. Цайны газрын өмнө сүүдэрт түүний чацуутан, түүнээс арай нас залуу тэтгэвэрт гарсан хөгшчүүл сууцгаах тэр зүг рүү харах ч үгүй явлаа. Тэр нөгөө л бардам зангаараа толгой дээгүүр, атгасан гараа нэгэн хэмээр хаялан нүсэр хүчтэй алхалсаар талбай дундуур өнгөрч гартаа цүнх, түрийвч барьсан хүмүүсийн урсгал хөвөрсөн нарийхан гудамжны сүүдэрт орж очив.

	— Хөөе, тэр загас нисэж явааг хараач! хэмээн замыг нь таглан зогсоод дэмий юм ярилцах эмэгтэйчүүд рүү хандан хашхирав.

	— Нөхөр минь, юу гэнэ ээ?

	Бүдүүн дуу тэр эмэгтэйчүүдийн анхаарлыг татжээ.

	— Загас нисэж байна гэлээ. 

	— Нисэж яваа л бол бариад аваач. 

	Хүнгэнэсэн дуу, гонзгой цагаан царай, ширүүн харцтай жижигхэн саарал нүд, тамирчин хүний туялзсан алхаа, атгасан гарын нь яльгүй далайлт энэ бүхэн түүний юуг ч эс тоох шинжийг илтгэнэ. 

	Эмэгтэйчүүд улам бүр өсөн нэмэгдэх гайхал сонирхлоороо түүнийг шохоорхон харж дор дороо түүний цэмцгэр байдал, тэгш шулуухан нурууг нь ажиглана. Нэг нь шохоорхсон сэтгэлээ нууж эс чадан толгой сэгсэрч инээмсэглэн тал өгч,

	— Өвөө тоглож байна гэв.

	— Тоглож байна. Тоглож байна гэж нөгөө нь түүний бодлогоширсон харцыг нь бас дахин хараад хар аяндаа давтан хэлэв.

	Их далайн сэрүүхэн үнэр ханхалж хүмүүсийн чимээ шуугиан тэнгэрт хадна. Лангуу даган хүмүүс бөөгнөрчээ. Гэвч загас элбэг ялангуяа сардин загас элбэг болохоор шахалдаж чихэлдэх юм үгүй. Тэр эхлээд далайн үнэрээр бахаа ханган далайн амьтдыг үзэн сатаарахыг хүссэн. Түүний нүдэнд загас худалдагчийн ажил хэрэгч царай тусав. Үнэхээр тэд ард түмнийг хооллодог хүмүүс болохоор хайр хүндэтгэл хүлээхээс яах вэ.

	— Ажилсаг хүмүүс, ажилсаг хүмүүс гэж тэр хэлнэ. 

	Загасчин гараараа ширээ тулан мөрөө өргөөд царай барайлган өмнөхөө хайхрамжгүйхэн харна.

	— Намайг тохуу хийж байна л гэж бодож байна даа. Үгүй, би тохуу хийгээгүй хүү минь. Хүмүүс үүний чинь төлөө амиа өгцгөөсөн.

	Тэгээд хурдхан загасаа аваад явахаар яарав. Одоо шуудан яг л ирж байгаа цаг. Өндөр гонхонд есөн цагийн хонх цохиж байна. Энэ бол нэлээд юм санагдуулах зүйл. Сүмийн зүгээс хонхны жингэнэсэн дуу хоёр дахиа давтан голын эрэг рүү цуурайлан дуугарав. Энэ хонхон дуу хүмүүсийн чихэнд шөвөгдөн орж үхэл хагацлыг өөрийн эрхгүй санагдуулна. (Чухамдаа лам нарын тухай.) Энэ дуу өрөвдөх сэтгэлгүйгээр хөдөөгийн хоточ нохой шиг улин жингэнэнэ.

	Хонхон дууг сонсож сэтгэл нь сэрхийсэн тэр хүн улам цааш хурдлав. «Амь үрэгдсэн. Амь үрэгдсэн нь тодорхой. Миний хүү үрэгдсэн. Бусдын адил амьд мэнд хүрч ирэх аз дутжээ. Ингэнэ гэж хэн мэдлээ. Хүү минь, чи минь амь үрэгдсэн. Үүнийг би мэдэж байна. Тодорхой мэдэж байна» гэж өрөөнийхөө хаалгыг аяархан нээхдээ бодлоо. Тэгээд тамирчин хүний маягаар урагш бага зэрэг бөгтийн хөлөө урагш тавин хоёр тавхайдаа биеийнхээ хүндийг жигд хуваарилан ердийнхөө алхаагаар гал тогооныхоо өрөөнд орж очив. Авгай нь эргэн харав. Тэр эзлэлтийн үеэс үлдсэн цөөн зүйлсийн нэг болох хуучирсан даавуугаар хийсэн цээживчээ индүүднэ. Тэр хот руу явахаар зэхнэ.

	— Хоол хийх юм авчирлаа гээд тэр сардин загасаа ширээн дээр тавиад, — Хоолны юм хэмээн бүх юм зохих ёсоороо болж байгаа юм шиг тайван дуугаар давтав.

	Тэр эмэгтэй цээжиндээ оволзон ирсэн хилэнгээ барьж ядан юмаа индүүднэ. Гадаа нь цонхны доор алтан хараацай жиргэнэ. Гал тогооны өрөөнд нар тусжээ. Тэр цонх руу дөхөн очиж цонхны самбарыг буулгаснаа бага зэрэг сөхөхийг нь харваас сэтгэл түгшсэн шинж ил. 

	Алтан хараацай дээгүүр нь шулганан жиргэсээр.

	— Зун болжээ гэж тэр эмэгтэй хашаа руу шагайн хараад тайван хэлэв. Тэгээд дорхноо ийн хэлсэн үгэндээ гэмшин индүү дээрээ улам тонгойлоо. «Хүү минь далайд сэлүүрдэхээсээ өнгөрчээ» гэж тэр дотроо бодов. Гэтэл хүү нь эцэнхий морин дээр хүрэм нөмөрсөн чигтээ үхээд бие нь хөшчихсөн байгаа нь түүний нүдэнд тодорхой харагдаад орхив.

	— Би одоо балгас руу нэг очоод ирье гэж тэр эмэгтэй чанга хэлэв. 

	Эрэгтэй нь тамхины саваа хуруугаараа тогшив.

	— Балгас, балгас гэж тэр хүнгэнээд, — Хүн бүр л амиа болгоод явна даа гэж аяархан нэмэв.

	— Юу амиа болгох гэж?

	— Ах дүү нар салан явахдаа манай нутагт тэгж ярьдаг юм. Би ч бас амиа хоохойлох газартай болохыг хүснэ. Гэхдээ бүр том гэсэн л үг юм даа.

	— Тэнэг юм бүү ярь.

	— Тэнэг юм аа, тийм дээ.

	Наад зах нь энэ нурсан балгас бүгдэд л хамаатай, хэрэгтэй аж. Жишээ нь эндээс тэр эмэгтэй, Герман, Итали тэр ч байтугай дайн хүмүүсийг хамаараагүй газаргүй болохоор Англи, Америк, францын хорих лагерийн олзноос буцаж ирсэн хүмүүсийн тухай сонсож чадах байлаа.

	— Загас хямдхан байна гэж тэр эр хэлээд угаалгын өрөө рүү гараа угаахаар оров. Дараа нь унтлагынхаа өрөөнд ороод түүнийг байхгүй хооронд ямар өөрчлөлт гарсныг үзэхээр цонх руу тонгойв. Тэдний цонхны дэргэдүүр эртний жижиг чулуун байшингууд бүхий дээд хотоос уруудсан чулуун шат өнгөрнө. Тэр шат доошлох тусмаа томрон өргөжиж байшин барилга нь өндөр том сүрлэг харагдана. Тэр шатаар дөрвөн настай жаал хүү тожигнон бууж доор нь барилга байшингийн завсраар харагдах далайн уудмыг санаашрангуй ширтэнэ.

	— Жаал хүү! Хөөе, жаал хүү! гэхэд жаал хүү айсан байртай зогсон бяцхан гараа цээжиндээ тэврээд том нүдээ цонх руу өргөв.

	— Чи хаашаа явж байгаа юм бэ?

	— Би юу?

	— Тийм чи. Өөр хэн байх бэ? Хаа хүрэх нь вэ?

	— Би эрэг... рүү явж байна.

	— Эрэг рүү очиж болохгүй. Гэртээ харь. Ээждээ оч.

	Жаал хүү доошоо шийдмэг бус хараад дараа нь цонх руу харав. Тэр нүдээ цавчлан шуухитнана. Жаал хүү энэ хүний үгэнд орох эсэхээ шийдэж ядан зогсоно.

	— Харь, харь. Хонгор минь харь.

	Жаал хүү дургүйцэн ярвайна. Далай очиж үзэхийг хүсэн мөрөөдөж, хэчнээн хүч хөдөлмөр гарган байж сая нэг юм явтал бүх юм ингээд өнгөрөх нь тэр.

	— Жаахан хүлээ. Жаал аа, хүлээж бай! гэж тэр хүн цонхоор ялдамхан хэлэв. Жаал хүү тайвшран хүлээж эхэллээ. 

	Өвдөгний нь доохнуур татсан өмд, нөхөөстэй цамц, хуучирсан улавчтай тэр бороонд норсон дэгдээхэй шиг харагдана.

	— Битгий ай. Айх юмгүй гэж тэр хүн дөхөн очоод хүнгэнэн,

	— Гараа аль, найз минь гэлээ. Жаал хүү гараа сунган хөтлөлцөж хамтдаа далай руу уруудан алхав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

